
КНИГИ НАСПРОТИ ЦИГАРИ 

Пред неколку години еден мој пријател, 
уредник во весник, седел покрај оган со некои 
работници во фабрика. Паднало на муабет за 
неговиот весник, којшто повеќето од нив го 
читале и го одобрувале, но кога ги прашал што 
мислат за литаратурната рубрика, одговорот 
што го добил бил следниов: „Сигурно не 
мислите дека го читаме тоа нешто, нели? 
Зaшто, половина од времето зборувате за 
книги коишто чинат дванаесет фунти и шест 
пени! Момци како нас не можат да си дозволат 
книга од дванаесет фунти и шест пени.“ Ова, 
рече тој, беа луѓе коишто воопшто не 
размислуваа да потрошат неколку фунти днев-
но на патување до Блекпул. 

Оваа идеја, дека купувањето или дури и 
читањето на книги е скапо хоби и надвор од 
можностите на еден просечен човек е толку 
широко распространета така што заслужува 
едно подетално истражување. Тешко е да се 
процени колкави се точно трошоците за чита-
ње, сметано во пени на час, но јас направив 
некаков почеток со тоа што ги попишав моите 
сопствени книги и ја собрав вкупната сума 
колку чинат тие. Дозволувајќи си различни 

други трошоци, можам да направам доста доб-
ра проценка на моите трошоци во последните 
петнаесет години. 

Книгите кои ги вброив и кои влегоа во 
сумата се оние коишто ги имам овде, во мојот 
стан. Имам скоро исто толку складирано на 
друго место, така што ќе ја дуплирам крајната 
бројка, сѐ со цел да дојдам до крајната сума. 
Не го вклучив тука остатокот како што се 
коректурите, стари томови, евтини едиции, 
памфлети или списанија, освен ако не беа 
поврзани во форма на книга. Не ги зедов пред-
вид исто така шунд книгите -стари школски 
учебници и слично - коишто беа насобрани на 
дното на шкафовите. Ги вброив само оние 
книги коишто ги стекнав по своја волја или би 
ги стекнал по своја волја, и коишто имам 
намера да ги задржам. Во оваа категорија 
најдов дека имам 442 книги стекнати на 
следниве начини: 

- Купени (главно на старо)        251 
- Дадени или купени со купони             33 
- Изданија на критики и собрани дела 143 
- Позајмени и невратени                         10 
- Привремено на заем                               5    

                ВКУПНО 442 
 
Сега малку за методот на давање на цената. 

Оние книги коишто самиот ги купив ги 
наведов со нивната реална цена, најдобро што 
можев да одредам. Исто така ги наведов со 

цела цена книгите што ми се дадени и оние 
коишто привремено ги позајмив или оние 
коишто сум ги позајмил и не сум ги вратил. 
Ова затоа што давањето на книги, позајмува-
њето на книги и крадењето на книги помалку 
или повеќе се израмнуваат. Поседувам книги 
кои, прецизно говорејќи, не ми припаѓаат 
мене, но исто така многу други луѓе имаат мои 
книги: па така книгите за коишто немам 
платено можат да се земат како замена за оние 
коишто сум ги платил но повеќе не ги 
поседувам. Од друга страна критиките и 
собраните дела ги наведов со половина цена. 
Тоа би било она што би го платил за нив на 
старо, и тоа се во најголем случај книги 
коишто би ги купил само на старо, доколку 
воопшто би ги купил. За цените некогаш 
морав да се потпирам на нагаѓање, но не сум 
далеку од вистината. Трошоците би изгледале 
вака: 

      £    ш   п 
Купени     36    9    0 
Подароци     10    10    0 
Критики и сл.  25    11    9 
 

     £    ш    п 
Позајмени и невратени  4    16    9 
На заем     3    10    0 
На полици     2    0    0 
_______________________________________ 

ВКУПНО  82  17    6 

Додавајќи ги другиот куп на книги коишто 

ми се по други места, изгледа дека поседувам 
вкупно околу 900 книги по цена од 165 158 
фунти. Ова е акумулација од околу 15 години 
- всушност и повеќе, затоа што некои од овие 
книги поттекнуваат уште од моето детство: но 
да речеме петнаесет години. Од ова произ-
легува трошок од 11 фунти годишно, но има и 
други трошоци коишто треба да се додадат со 
цел да се проценат моите севкупни трошоци за 
читање. Најголеми меѓу нив ќе бидат оние за 
весници и периодични изданија, и за нив 8 
фунти годишно мислам дека е разумна бројка. 
Осум фунти годишно покриваат трошоци за 
два дневни весника, еден вечерен весник, два 
неделни весника, едно неделно списание и за 
еден или два месечни магазини. Ова нѐ 
доведува до бројката 18 фунти, но за да се 
дојде до целокупната сума треба да се 
погодува. Очигледно понекогаш човек троши 
пари на книги без потоа да има што да покаже 
како доказ за нив. Тука се уписите во 
библиотека, тука се исто така книгите, главно 
Пингвин и други евтини изданија, коишто 
човек ги купува и потоа ги губи или ги исфрла. 
Како и да е, врз основа на моите други 
пресметки, изгледа дека 6 фунти годишно би 
биле сосема доволно за трошоци од ваков вид. 
Па така моите вкупни трошоци за читање во 

текот на изминативе петнаесет години би биле 
околку 25 фунти годишно. 

Дваесет и пет фунти годишно изгледа доста 
многу додека не почнеш да го споредуваш со 
други видови на трошоци. Тоа е приближно 
9ш. 9п.1 Неделно, а во моментов 9ш.9п. е 
еквивалент на околу 83 цигари (од видот 
Players): пред војната со таа сума ќе си купел 
нешто помалку од 200 цигари. Со денешните 
цени јас трошам многу повеќе на тутун 
отколку на книги. Пушам шест кутии неделно, 
половина круна за една кутија, добивајќи така 
40 фунти годишно. Дури и пред војната кога 
истите цигари чинеа 8 пени по кутија, јас 
трошев 10 фунти годишно за нив: и доколку 
тука додадев во просек пинта пиво на ден по 
цена од 6 пени, овие два производи би ме 
чинеле близу 20 фунти годишно. Ова сигурно 
не е многу повеќе од националниот просек. Во 
1938 година луѓето од оваа земја трошеле 
близу 10 фунти по глава на жител годишно на 
алкохол и на цигари: но 20% од населението 
биле деца под петнаесет години и други 40% 
биле жени, така што просечниот пушач и 
конзумент на алкохол мора да трошел многу 
повеќе од 10 фунти. Во 1944 годишната 
потрошувачка по глава на жител за овие 
производи не била помала од 23 фунти. Кога 
ќе ги тргнеме жените и децата како и 
претходно, ќе дојдеме до разумна бројка од 40 
                                                             
1 ш-шилинзи; п-пени; (заб. на прев.) 

фунти по индивидуа. Четириесет фунти 
годишно би биле доволно за пакет Woodbines2 
секој ден и половина пинта3 средно пиво, шест 
дена во неделата - не е некој извонреден 
џепарлак. Секако сите цени сега се покачени, 
вклучувајќи ги тука и цените на книгите: сепак 
изгледа како трошоците за читање, дури и 
доколку купувате книги наместо да ги 
позајмувате и доколку земате доста голем број 
на периодични списанија, не ја надминуваат 
онаа сума на комбиниран трошок од пушење и 
пиење.  

Тешко е да се утврди каква било врска 
помеѓу цената на книгите и вредноста којашто 
ќе ја добиете од нив. „Книгите“ вклучуваат 
романи, поезија, учебници, референтни 
трудови, социолошки расправи и многу други 
работи; должината и цената не кореспонди-
раат една со друга, особено ако некој по 
навика купува книги на старо. Можете да 
потрошите десет шилинзи на поема од 500 
стихови, а можете да потрошите и шест пени 
на речник којшто ќе го користите во ретки 
моменти во период од дваесет години. Има 
книги коишто човек ги чита повторно и пов-
торно, книги коишто стануваат дел од инвен-
тарот во човечкиот ум и коишто го изменуваат 
неговиот целокупен став кон човечкиот 
живот, книги во коишто човек се задлабочува 
                                                             
2 марка на цигари – (заб. на прев.) 
3 мерка за течност - (заб. на прев.) 

но никогаш не ги завршува, книги кои се 
читаат во еден здив и се забораваат за една 
недела, а трошокот, кога зборуваме за пари, 
може да биде ист во секој од овие случаи. Но 
доколку некој го смета читањето чисто како 
рекреација, како одење на кино, тогаш може 
да се направи груба пресметка за тоа колку 
чини. Доколку читате само романи и „лесна“ 
литература и ја купувате секоја книга којашто 
ја читате, вие ќе трошите осум шилинзи за 
цена на една книга и четири часа време поми-
нати за да го причитате тоа - два шилинзи на 
час. Толку отприлика чини да седите во едно 
од поскапите седишта на кино. Доколку се 
концентрирате на посериозни книги, а сепак 
купувате сѐ што читате вашите трошоци ќе 
бидат отприлика исти. Книгите ќе чинат 
повеќе, но ќе ви треба и повеќе време за да ги 
прочитате. И во двата случаи сѐ уште ќе ги 
имате книгите откако сте ги прочитале, и 
истите би можеле да се продадат за третина од 
цената по која сте ги купиле. Доколку 
купувате само книги на старо, вашите трошо-
ци за читање, секако, би биле многу помали: 
веројатно шест пени на час би била добра 
проценка. А од друга страна доколку не купу-
вате книги, туку само ги позајмувате од биб-
лиотека, читањето ќе ве чини само половина 
пени на час: доколку ги позајмувате од јавна 
библиотека не ве чини скоро ништо. 

Кажав доволно за да покажам дека чита-
њето е една од поевтините рекреации: после 
слушањето на радио, веројатно втора најевти-
на рекреација. Во меѓувреме, која е вистин-
ската сума којашто Британците ја трошат на 
книги? Не можам да откријам никакви бројки, 
иако несомнено тие постојат. Но сигурно знам 
дека пред војната оваа земја издаваше околку 
15000 книги годишно, тука се вклучени е 
реизданијата и учебниците. Доколку беа 
продадени барем 10 000 копии од секоја книга 
- дури и за школските книги, ова е веројатно 
висока бројка - просечниот човек купуваше 
само, директно или индиректно, околу три 
книги годишно. Овие три книги заедно би 
можело да чинат една фунта или можеби 
помалку. 

Овие бројки се само нагаѓања, и би бил 
заинтересиран доколку некој ги коригира. Но 
доколку мојата проценка е и приближно 
точна, тоа не е податок со којшто треба да се 
гордееме, за земја којашто е 100% писмена и 
каде што обичниот човек троши повеќе на 
цигари отколку што еден индиски селанец има 
за целиот свој живот. И доколку нашата 
консумација на книги остане толку ниска како 
што била, барем да признаеме дека тоа е затоа 
што читањето е помалку возбудлив начин да 
се помине времето отколку одење на трки со 
кучиња, во кино или во паб, а не затоа што 

книгите, било купени или позајмени се 
премногу скапи. 

Трибјун, 8 Фебруари 1946, Уредник  

СЕЌАВАЊА ОД КНИЖАРНИЦАТА 

Кога работев во книжарница за продавање 
на книги на старо - доколку не сте работеле 
таму толку е лесно да си ја претставите како 
еден вид на рај, каде што еден шармантен стар 
господин постојано чепка помеѓу големите 
книги со кожен повез - она што најмногу ме 
изненадуваше беше ретките посети од 
навистина начитани луѓе. Нашата книжарница 
имаше извонредно интересен избор, сепак се 
сомневам дали десет проценти од нашите 
муштерии разликуваа добра од лоша книга. 
Снобовите кои трагаа по првото издание беа 
многу поредовни посетители од љубителите 
на литература. Но ориенталните студенти 
коишто бараа ефтини учебници беа уште 
почести, а жените коишто не знаеја што точно 
сакаат, а бараа роденденски подароци за 
нивните внуци беа најчести посетители од 
сите други. 

Многу од луѓето коишто доаѓаа кај нас беа 
од таков вид што би пречеле каде било, но 
имаа посебни привилегии во книжарница. На 
пример, драгата стара госпоѓа којашто „сака 
книга за инвалид“ (тоа беше многу честа поба-
рувачка), и друга драга стара госпоѓа којашто 
причитала толку фина книга во 1897 и се 
прашува дали би можеле да ѝ најдеме копија. 


